
Tórshavn, 20. november 2007
Viðv. uppskoti til kunngerð um roknskaparhald v.m. hjá kommununum   

Víst verður til skriv dagfest 5. november 2007, har nýtt uppskot til roknskaparkunngerð er sent Kommunusamskipan Føroya til hoyringar. 

Ætlandi skal kunngerðin setast í gildi frá 1. januar 2008, tó undantiknar ávísar ásetingar viðvíkjandi kontuskipanini og innrapporteringini, ið ikki fáa gildi fyrr enn 1. januar 2009, tá ið hesin parturin er endaliga skipaður og klárur at brúka.
KSF saknar tó roknskaparvegleiðingarnar, og sum vit vístu á í hoyringsskrivinum dagfest 20. apríl 2007, so hevur roknskaparkunngerðin bert virði saman við vegleiðingunum. KSF skal tí spyrja, hvussu gongst við hesum arbeiði, og nær vegleiðingarnar væntast lidnar?
KSF hevur hesar viðmerkingar til uppskotið:

Reglurnar í § 2, stk. 2 og 3 eru víðkaðar og meira nágreiniligar. KSF mælir til at skipa eina skiftisreglu, tí hetta kann hava við sær fíggjarligar avleiðingar fyri kommunurnar, ið tær ikki hava havt møguleika at fyrireika seg til. Hædd eigur tí at takast fyri hesum.
§ 4, stk. 4 ásetir, at tað áliggur borgarstjóranum at ansa eftir, at roknskaparreglugerðin við ábyrgdar- og heimildarreglum verður hildin. Sum KSF eisini vísti á í omanfyri nevnda hoyringsskrivi, so er tað fíggjarnevndin, ið sambært kommunustýrislógini hevur myndugleikan á hesum øki. Hetta eigur tí at verða rættað.
Á sama hátt er við seinna setninginum í § 4, stk. 5. Tað er fíggjarnevndin, ið hevur ábyrgdina sbrt. § 38 í kommunustýrislógini, og tað er tí ikki neyðugt at endurtaka hetta í kunngerðini. KSF mælti í seinasta hoyringsskrivi til at strika setningin. Tað gera vit enn einaferð, alternativt at vísa til fíggjarnevndina, sum er tað rætta, og ikki borgarstjóran.
Sambært § 5, stk. 3 skal skráseting verða gjørd samsvarandi Kontuskipan landsins. Á sama hátt verður í § 8, stk. 5 og í § 18, stk. 3 víst til Kontuskipan landsins.
Sum Fíggjarmálaráðið, KSF og FKF staðfestu í sambandi við arbeiði at gera Kommunala kontustrongin, so kann Kontuskipan landsins ikki uttan víðari flytast yvir á kommunala geiran. Tí skal gerast eitt ávíst arbeiði at tillaga kontuskipanina til kommunala virksemið – tað vil siga at gera eina Kommunala kontuskipan, ið er ein spegling av Kontuskipan landsins, men sum bert fevnir um teir partar, ið hava relevans fyri kommunala virksemið.
Kommunala kontuskipanin og Kontuskipan landsins eru í veruleikanum tvær ymsar kontuskipanir – júst sum Kommunali kontustrongurin er serstakur í mun til strongin hjá landinum – og tí eigur kunngerðin um roknskaparhald hjá kommunum sjálvandi at vísa til Kommunalu kontuskipanina, eins og gjørt var í undanfarna uppskoti. Fyri ikki at vevja Kontuskipan landsins upp í hesa kunngerð um roknskaparhald hjá kommunum, mælir KSF staðiliga til at brúka heitið Kommunala kontuskipanin.

Í seinasta hoyringsskrivi vísti KSF á, at § 12, stk. 2 um handkassa er óneyðug, og at tað heldur eigur at verða gjørd ein meira generell áseting um, at hesi viðurskifti skulu verða ásett í kommunalu roknskaparreglugerðini. Nýggja uppskotið hevur ikki tikið hetta til eftirtektar, men gjørd er tann broyting, at roknskaparleiðarin skal geva loyvi til handkassa. 

KSF skal endurtaka omanfyri nevnda og samstundis vísa á, at tað er fíggjarnevndin, ið hevur slíka heimild, ikki roknskaparleiðarin ella nakar annar. Hetta eigur tí at verða broytt samsvarandi.

Í seinasta hoyringsskrivi vísti KSF á, at ásetingin í § 12, stk. 6 er óneyðug, tí tað longu nú er skylda hjá grannskoðaranum at gera ófráboðað kassaeftirlit. Í staðin fyri at strika ásetingina verður í nýggja uppskotinum álagt roknskaparleiðaranum at gera tað, sum grannskoðaranum frammanundan er álagt. KSF skal her endurtaka, at ásetingin er óneyðug, tí at hetta er skylda, sum grannskoðarin longu hevur.

§ 19, stk. 1 ásetir, at rapporterast skal fyri hvørja nýtta standardroknskaparkontu á hvørjari nýttari undirkontu. Her kundi positivt verið nevnt øll tey stig, ið rapporterast skal fyri – greinir, málsøkið, høvuðskontur osfr. 

§ 21 ásetir, at Kommunala kontuskipanin og talgilda innrapporteringin fær ikki gildi fyrr enn 1. januar 2009. Sambært fíggjarlógaruppskotinum fyri 2008 er ætlanin hjá Fíggjarmálaráðnum at skipa eina Kommunala Leiðslukunningarskipan, ið sjálvandi er tengt at hesi kunngerð og Kommunala kontustronginum. 

Í hesum sambandi skal KSF vísa á, at tað er sera týdningarmikið, at roknskaparfólkini úti í kommununum so skjótt sum gjørligt fáa neyðuga vegleiðing í at skipa kontustrongin fyri teirra avvarðandi kommunu, herundir eisini kontuskipanina (tvs. standardkontur, standardroknskaparkontur), so at hetta er klárt, tá ið fíggjarætlanirnar fyri 2009 skulu leggjast. 

Sambært nevnda fíggjarlógaruppskoti verður víst á, at fílformat, dátavalideringar, fyriskipan av flytan av dátum og uppbygging av sjálvari Leiðslukunningarskipanini skulu gerast. Harumframt skulu roknskaparfólk og grannskoðarar hjá kommununum útbúgvast fyri at tryggja góðskuna í nýggju Leiðslukunningarskipanina. 

Eisini her metir KSF týdningarmikið, at hetta arbeiðið fer í gongd sum skjótast. Í hesum sambandi er eisini avgerandi neyðugt, at kommunurnar í sambandi við innrapporteringina og Kommunalu Leiðslukunningarskipanina skjótt fáa at vita krøvini, ið sett verða til teirra roknskapartelduskipanir, so at neyðuga forritingin kann verða framd í góðari tíð.  
  
Einsljóðandi skriv er sent Fíggjarmálaráðnum um t-post fmr@fmr.fo.
Vinarliga vegna Kommunusamskipan Føroya

